
 

 

 

 

 
 

ᑐᓴᕋᑦᓭᑦ 
ᑐᓴᕐᑕᐅᑲᐱᒋᐊᓖᑦ 

 

 
ᐃᓱᒪ ᓄᓇᕕᒻᒥᐅᓂᒃ ᐃᓕᓵᓂᒃ ᓴᐳᑦᔨᒍᒪᔪᖅ  

ᐃᓕᓴᕐᕕᒧᑦ ᐅᑎᐅᕐᖃᓕᕐᐸᑕ ᐅᑭᐊᖅ 
 

ᓄᓇᕕᒃ, ᐊᐅᒍᓯᑎ 24, 2020 – ᐃᓕᓴᕐᓇᐅᑉ ᐊᕐᕌᒍᒋᓚᐅᔪᔭᖓ ᑭᖑᓪᓕᐹᖅ ᐱᒐᓱᐊᒻᒪᕆᓐᓇᓚᐅᔫᖅ ᐃᓱᓕᒋᐊᑲᓪᓚᒋᐊᖃᓚᐅᔪᒐᒥ 
ᐳᕙᓕᕆᓐᓈᓗᒃ 19 ᐃᕐᐸᑎᓪᓗᒍ. ᑕᕝᕙᓂ, ᐃᓕᓴᕐᕕᒧᑦ ᐅᑎᕐᐸᓕᐊᓂᖅ ᐊᐅᒍᓯᑎ 31-ᒥ ᐊᑦᔨᒋᔭᐅᓚᖓᖕᖏᑐᖅ. ᑕᒪᓐᓇ ᐱᑦᔪᑎᒋᑦᓱᒍ, 
ᑫᓪᓗᑐᐃᒋᐊᖃᓲᒍᒐᓗᐊᕋᑦᑕ ᐃᑲᔪᕐᓯᒪᓗᒋᓪᓗ ᐃᓕᓵᑦ ᐱᓂᕐᓴᐅᒋᐊᖃᓚᖓᓕᕐᑐᒍᑦ ᐃᓕᓵᖁᑎᕗᑦ ᐃᓕᓴᕐᓂᒥᒃ ᓴᐱᕐᕆᐊᑌᓕᖁᓗᒋᑦ 
ᐊᒻᒪᓗ ᑲᔪᓯᑎᑦᓯᓯᐊᕆᐊᕐᓗᑎᒃ ᐃᓕᑦᓯᕙᓪᓕᐊᓂᕐᒥᓂᒃ ᐊᒻᒪᓗ ᑐᑭᓯᓴᕐᓂᒥᓂᒃ. 

ᑲᑐᑦᔮᕆᔭᖃᕐᓂᖅ ᐃᓕᓴᕐᕕᒧᑦ ᐅᑎᕆᐊᖃᓕᕐᓂᒥᒃ ᐃᑉᐱᒍᓱᓕᕐᑎᓯᒋᐊᕐᓂᒥᒃ: "ᓴᐱᕐᕆᐊᑌᓕᓂᐅᑉ ᐃᑯᒪᖓ ᖃᒥᑎᑦᑌᓕᓗᒍ , 
ᑲᑐᑦᔨᓗᑕ, ᓯᕗᓂᑦᓴᖏᑦ ᐱᑦᔪᑎᒋᓗᒋᑦ."  
 
2020-21-ᒥ ᐃᓕᓴᕐᓇᐅᑉ ᐊᕐᕌᒍᖓᓂ, ᓄᓇᓕᕗᑦ ᑲᑦᔨᒋᐊᖃᓚᖓᔪᑦ ᐃᓕᓵᖁᑎᕗᓐᓂᒃ ᑲᔪᓯᑎᑦᓯᓯᐊᓚᖓᖁᓗᒋᑦ ᑐᕌᒐᕐᒥᓂᒃ 
ᐱᒐᓱᐊᓲᒍᓂᕐᒥᓂᒃ ᑕᒪᓐᓇ ᐊᑑᑎᔪᖅ ᑌᒣᒐᓗᐊᕐᐸᑦ. ᓱᖏᐅᑎᕙᓪᓕᐊᓕᕈᑎᒃ, ᑫᓪᓗᑐᐃᓂᑦᑎᓂᒃ ᑭᖕᖒᒪᑦᓯᓚᖓᔪᑦ 
ᐱᔪᑦᓴᐅᔮᖏᓐᓇᓂᕐᒥᓂᒃ ᐊᓯᐅᔨᑦᑌᓕᑦᓯᐊᑎᒐᓱᐊᕐᓗᒋᑦ. ᐃᓕᓴᕐᓇᐅᑉ ᐊᕐᕌᒍᖓ ᓄᑖᖅ ᐊᒻᒪᓗ ᐊᑐᕐᓂᓕᒫᖓᓂ ᐅᓪᓗᖅ ᓯᕗᓪᓕᐹᖅ 
ᐱᒋᐊᕐᕕᒋᓗᒍ ᐃᓕᓵᓄᑦ ᐃᑲᔪᕐᓯᒪᓂᑦᑎᓂᒃ ᐊᑐᐃᓐᓇᐅᑎᑦᓯᒋᐊᓚᖓᕗᒍᑦ. ᑕᒫᓃᒍᑎᖃᕐᐳᒍᑦ ᑕᑯᑎᒍᒪᒐᑦᑎᒋ ᑲᑐᑦᔮᖃᕐᓗᑕ, 
ᓱᓇᑐᐃᓐᓇᓂᒃ ᐊᕝᕕᐊᓗᑕᕐᓂᒃ ᐊᓂᒍᐃᑎᑦᓯᒍᓐᓇᓂᕐᑎᓂᒃ.  
 
ᐊᓯᖃᕐᒥᑎᓗᒋᑦ, ᐃᓕᓴᕐᕕᒧᑦ ᐅᑎᕐᓂᒧᑦ ᐱᔪᑦᓴᐅᔮᕐᑎᓯᒋᐊᕐᓂᖅ ᒪᓂᔨᒍᑎᐅᓚᖓᔪᖅ ᐃᓄᓐᓄᑦ ᖃᓄᑐᐃᓐᓈᐱᐅᓐᓃᑦ 
ᐃᑲᔪᕐᓯᒪᒐᓱᐊᖁᔨᐅᑎᓂᒃ, ᐆᑦᑑᑎᒋᓗᒋᑦ ᐃᓕᔨᖃᑦᑕᓗᑎᒃ ᓄᑖᓂᒃ ᐱᔪᑦᓴᐅᔮᕐᑎᓯᐅᑎᓂᒃ ᑕᑯᑦᓴᐅᑎᑦᓯᐅᑎᑦᓯᕕᒻᒥᓂ Facebook-ᑯᑦ, 
ᐅᕝᕙᓘᓐᓃᑦ ᐊᓪᓚᕕᖃᕐᓗᑎᒃ ᓴᐳᑦᔨᐅᑎᒥᓂᒃ ᐊᕐᖁᑎᒋᓗᒍ ᐃᓱᒪ Facebook-ᖓ. Facebook-ᑎᓐᓂᒃ ᑕᑯᒐᓱᐊᕈᓐᓇᑐᓯ 
ᖃᐅᔨᒐᓱᐊᕐᕕᒋᓗᒍ ᐊᑦᔨᒌᖕᖏᑐᓂᒃ ᑕᑯᑦᓴᐅᑎᑦᓯᓂᐅᒍᓐᓇᑐᓂᒃ ᐱᑦᓯᐊᓚᖀᒐᓱᐊᖏᓐᓇᕋᑦᑕ ᐃᑲᔪᕐᓯᒪᐅᑎᑦᑎᓂᒃ.  
 
ᓴᐱᕐᕆᐊᑌᓕᓂᕐᒥᒃ ᑭᓇᓕᒫᒃᑯᑦ ᑲᒪᒋᔭᖃᕆᐊᖃᕐᐳᖅ! 
 
ᐃᓕᓵᑦ ᐊᖓᔪᕐᖄᖏᓐᓄᑦ 
 
ᑕᕝᕙᓂ ᐊᑑᑎᓚᐅᕐᓯᒪᖕᖏᑐᑦ ᐊᑑᑎᖃᑦᑕᓕᕐᑎᓗᒋᑦ, ᕿᑐᕐᖓᐱᑦ ᐃᓕᓴᕐᓂᒥᓂᒃ ᓴᐱᕐᕆᐊᑌᓕᓂᖓᓂᒃ 
ᐃᑉᐱᒋᔭᖃᑦᓯᐊᕆᐊᖃᓕᕐᑐᑎᑦ ᐊᒻᒪᓗ ᐃᑲᔪᕐᓯᒪᑦᓯᐊᓗᒍ. ᕿᑐᕐᖓᓯ ᐃᓕᓐᓂᒃ ᑭᖕᖒᒪᑦᓯᓲᒍᒐᓗᐊᕋᒥᒃ ᑭᖕᖒᒪᑦᓯᓂᕐᐸᐅᓕᕐᒪᑕ 
ᑕᑯᓚᕿᖁᒧᑦ ᐱᓇᓱᐊᖃᑎᒌᒃᑯᑕ, ᐃᓕᓴᕐᓂᐅᑉ ᐃᑯᒪᖓᓂᒃ ᖃᒥᑦᑎᓯᑦᑌᓕᒍᓐᓇᕋᑦᑕ ᓯᕗᓂᑦᓴᖏᑦ ᐱᑦᔪᑎᒋᓗᒋᑦ. 
 
ᐃᓕᓵᓄᑦ 
 
ᑕᒐ, ᐱᒋᐊᕐᑎᓯᒋᐊᖃᓕᕐᒥᒐᕕᑦ ᓄᑖᓂᒃ ᐱᒐᓱᐊᖃᑦᑕᕆᐊᖃᕐᓂᓃᕕᑦ ᐊᒻᒪᓗ ᐱᕕᑦᓭᑦ ᑎᒎᕐᖃᓯᐊᖃᑦᑕᓗᒋᑦ ᐃᒻᒥᓂᒃ ᐆᑦᑐᕋᖃᑦᑕᓗᑎᑦ 
ᐱᕕᓕᒫᒃᑯᑦ ᐱᑦᓯᐊᕈᓐᓇᓂᕐᓃᕕᑦ. ᓄᓇᓕᓐᓃᑐᓕᒫᑦ ᐃᓕᓐᓂᒃ ᓴᐳᑦᔨᓯᒪᓚᖓᕗᑦ ᑕᕝᕙᓂ ᓄᑖᒥ ᐃᓕᓴᕐᓇᐅᑉ ᐊᕐᕌᒍᖓᓂ. ᑲᑐᑦᔨᓗᑕ, 
ᓴᐱᕐᕆᐊᑌᓕᓂᐅᑉ ᐃᑯᒪᖓᓂᒃ ᖃᒥᑎᑦᓯᑌᓕᒍᓐᓇᐳᑎᑦ, ᓯᕗᓂᑦᓭᑦ ᐱᑦᔪᑎᒋᓗᒍ. 
 
ᐃᓕᓭᔨᓄᑦ ᐊᒻᒪᓗ ᓄᓇᓕᒥᐅᓄᑦ 
 
ᓄᓇᕕᒻᒥ ᐱᓗᐊᕐᑐᒥᒃ, ᐃᓕᓭᔩᑦ ᐊᒻᒪᓗ ᐱᒋᐅᕐᓴᑎᑦᓯᔩᑦ ᕿᑎᖓᓃᓪᓚᕆᑉᐳᑦ ᐃᓕᓵᑉ ᐱᔪᑦᓴᐅᔮᕐᓂᖓᑕ ᐊᒻᒪᓗ ᓄᕐᙯᓇᕐᑌᓕᓂᖓᑕ. 
ᓇᑯᕐᒦᒃ ᓴᐱᓕᔪᐃᑦᑑᒍᑎᒋᑦᓱᒍ ᑲᒪᒋᔭᖃᑦᓯᐊᖏᓐᓇᓂᐊᕋᕕᑦ ᐃᓕᓴᕐᓂᒥᒍᑦ ᐱᓚᕿᑦᓯᐊᓚᕿᖁᒧᑦ ᐊᒻᒪᓗ ᒪᓕᖏᓐᓇᓚᖓᑦᓱᒋᑦ 
ᓵᖕᖓᓯᒋᐊᖃᓕᕐᑎᓗᒋᑦ ᐊᑑᑎᓚᐅᕐᓯᒪᖕᖏᑐᓂᒃ ᐱᒐᓱᐊᒻᒪᕆᓐᓇᑐᓂᒃ ᐃᓕᓴᕐᓇᐅᑉ ᐊᕐᕌᒍᖓᓂ ᓯᕗᓂᑦᑎᓂ. ᓄᓇᓕᒥᐅᒍᑦᓱᑕ, 
ᑲᑎᒍᑎᖃᕆᐊᖃᕋᑦᑕ ᓴᐱᕐᕆᐊᑌᓕᓂᐅᑉ ᐃᑯᒪᖓᓂ ᖃᒥᑦᑎᓯᑦᑌᓕᓗᑕ, ᓯᕗᓂᑦᓴᖏᑦ ᐱᑦᔪᑎᒋᓗᒋᑦ.  
 
«ᐃᓕᓴᕐᓇᐅᑉ ᐊᕐᕌᒍᖓ ᓂᕆᐅᓐᓇᖏᑦᑐᒥᒃ ᓄᕐᙯᓇᑲᓪᓚᓚᐅᔪᑎᓪᓗᒍ, ᖃᐅᔨᒪᔪᒍᑦ ᐃᓕᓵᑦ ᕿᓚᓈᓚᖓᓂᖏᓐᓂᒃ, 
ᐃᓕᓴᕐᕕᒧᑦ ᐅᑎᕆᐊᒥᒃ ᑕᕝᕙᓂ ᐅᑭᐊᒥ ᐊᕐᓱᕈᓐᓂᒥᒃ ᐃᑉᐱᒍᓱᓚᑳᓚᖓᒐᓗᐊᕐᓱᑎᒃ. ᑭᓇᓕᒫᒃᑯᑦ ᓄᑭᖃᕈᑎᖃᕐᐳᑦ 
ᑫᓪᓗᑐᐃᑦᓯᐊᕈᓐᓇᓂᕐᒥᓂᒃ ᐃᓄᓐᓂᒃ ᐊᕙᑎᒥᐅᑕᕐᑎᓂᒃ. ᐅᓪᓗᑕᒫᑦ ᓱᓇᐅᓪᓗᐊᖏᑦᑑᒐᓗᐊᑦ ᖃᓄᐃᓕᒋᐊᕈᑏᑦ 
ᑖᕗᖓᓕᒫᕐᑎᓯᓚᕿᒍᓐᓇᐳᑦ ᓯᕗᓂᖏᓐᓅᖃᕐᓗᒋᑦ ᑕᑯᑦᓴᐅᑎᑦᓯᓃᑦ ᐃᓕᓵᓂᒃ ᐃᑲᔪᕐᓯᒪᓂᑦᑎᓂᒃ. ᐅᓪᓗᑕᒫᑦ, 
ᓄᓇᓕᒥᐅᒍᓗᑕ ᑲᑎᕙᒋᐊᖃᕋᑦᑕ, ᓴᐱᕐᕆᐊᑌᓕᓂᐅᑉ ᐃᑯᒪᖓ ᖃᒥᑦᑎᑌᓕᓗᒍ ᓯᕗᓂᑦᓴᖏᑦ ᐱᑦᔪᑎᒋᓗᒋᑦ…» 
 

- ᓕᑎᐊ ᕗᐊᑦ (ᑲᔪᓯᖏᓐᓇᓚᖓᔪᓂᒃ ᐱᓇᓱᒐᑦᓴᖃᕐᑎᓯᓂᕐᓄᑦ ᑲᒪᔨᒻᒪᕆ, ᑫᐋᔩ) 
 
ᐃᓱᒪ ᓱᓇᐅᒻᒪᖔᑦ 
ᐃᓱᒪᐅᑉ ᓯᕗᓂᕐᒥ ᐱᒐᓱᐊᕐᑕᖓ ᓄᐃᑦᓯᓂᖅ ᓄᓇᕕᓕᒫᒥ ᐱᓚᕿᒋᐊᕐᓂᓄᑦ ᐊᒻᒪᓗ ᐱᕙᓪᓖᑎᑦᓯᓂᕐᓄᑦ ᖃᓄᐃᓕᒋᐊᕈᑎᑦᓴᓂᒃ 
ᐃᓕᓴᕐᓂᒧᐊᖓᔪᑦ ᐱᓪᓗᒋᑦ ᐃᓘᓐᓇᑎᒃ ᐃᓕᓵᑦ ᓴᐱᕐᕆᐊᑎᑦᑌᓕᑦᓯᐊᓗᒋᑦ ᐱᑦᓯᐊᓚᖓᖁᒧᑦ. ᐃᓱᒪ ᒪᓂᔨᓲᖅ ᐃᓕᓭᒍᑎᑦᓴᓂᒃ ᐊᒻᒪᓗ 
ᐱᓇᓱᒐᕐᓂᒃ ᑮᓇᐅᔭᖃᕐᑎᓯᐅᑎᓂᒃ ᑐᕌᒐᖃᕐᑎᓗᒋᑦ ᐃᓕᓴᕐᓂᒥᒃ ᓄᓇᕕᒻᒥ ᓴᐱᕐᕆᐊᑎᑦᓯᑌᓕᒍᑏᑦ ᓴᐳᑦᔭᐅᒍᑎᑦᓴᖏᓐᓂᒃ. 

